Atxiki gabeko foru parlamentari Manu Ayerdi Olaizola jaunak idatziz erantzuteko galdera egin du Nafarroako Kutxako Kontrol Batzordeak Nafarroako Gobernuari igorritako txostenei buruz (8-14/PES-00111). Galdera hori 2014ko maiatzaren 8ko 1424 sarrera-zenbakiarekin erregistratu zen. Hona Nafarroako Gobernuko Ekonomia, Ogasun, Industria eta Enpleguko kontseilariak horri buruz ematen dion informazioa:
Parlamentari jaunak adierazi bezala, Nafarroako Gobernuak apirilaren 30ean igorritako erantzuna eskatutako dokumentazio guztiari buruzkoa da.
Nafarroako Kutxaren Kontrol Batzordeak 2004tik 2010era egin eta Nafarroako Gobernuari igorri zizkion txostenak erantsi dira. 

2002ko eta 2003ko txostenik ez dago, zeren eta orduan indarrean zeuden estatutuek (2000ko urtarrilaren 17koak dira) 33.2 artikuluan ezartzen baitzuten Kontrol Batzordeak, entitatearen kudeaketa finantzarioari dagokionez, "kasua bada, txosten bat eginen duela...". Horrenbestez, aukerako ahalmena zen, eta Kontrol Batzordeak ez zuen txostenik egin.
2011n ere ez zen txostenik egin, zeren eta 2010eko maiatzaren 17ko Estatutuek, 60.2 artikuluan, honakoak ezartzen baitzituzten Kontrol Batzordearen eskumen gisa: "entitatearen ekonomia- eta finantza-kudeaketa aztertzea... horiei buruzko urteko txosten bat eginez...". 2011ko kontuei dagokienez, Kontrol Batzordeak ez zuen txosten hori egin. Izan ere, 2011n Kutxak ez zuen zuzeneko finantza-jarduerarik egin, zeren eta 2011n aktibo guztiak Banca Cívicaren esku utzi baitzituen. Urte horretako xede sozial bakarra gizarte-lana kudeatzea izan zen (horrelaxe jaso zen 2012ko estatutu berrietan, zeinak Kutxaren errealitate berriari egokitzeko idatzi baitziren).
Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.
Iruñean 2014ko ekainaren 10ean.
Ekonomia, Ogasun, Industria eta Enpleguko kontseilaria: Lourdes Goicoechea Zubelzu
